
Euskara, hizkuntza 'non grata' Euskal Herrian 

Gorka Torre  (Demoetako kidea) 


Joan den larunbatean, Picassoren laguntzarekin Baionako tren geltokiko seinaletika euskaratu genuen. Frantsesez idatzitako hitzen ondoan, euskarazkoak tinduz idatzi genituen, ahal bezain garbiki. Seinaletika elebidunak ez du luzaz iraun, ondoko egunetan Picassoren lana ezabatu baitu tren konpaniak. Ezabaketa honekin, euskara Euskal Herrian hizkuntza non grata dela adierazten digu berriz ere SNCFk. 

Euskarazko hitzak garbiki egin ditugula diogularik, bertan utz zitzaketela adierazi nahi dugu. Ezabaketa hori euskara desagerrarazteko ekintza da, beraz. Botere publikoak, isilik geldituz gertakari horren aitzinean, gure hizkuntzaren aurkako eraso zuzen horrekin bat egiten dutela erakusten digute. Eta hori gogorki salatu behar dugu. Gertakari hori botere publikoek euskararekiko duten egiazko jarrera salatzeko erabili behar dugu. Eta jakina, tindatzaile guziak eremu publikoak artistikoki euskaratzen segitzera gomitatzen ditugu.Ekintza zuzenak egiteari berriz lotu gara, beraz, irailaren 16a aitzin botere publikoek eta SNCFk ez baitute urratsik egin euskararen erabilpena leku publikoetara zabaltzeko, eta egun horretan epaileek berriz ere gogorki zigortu baikaituzte. Hain zuzen ere, euskararen aldeko trenbideko mus txapelketan esku hartzeagatik Baionako auzitegiak ezarri zigun 33.000 euroko isuna 29.220 eurora jaitsi digu Paueko dei auzitegiak. Apaltzea oso txikia dela ikusirik, zigorra berretsi duela erran dezakegu. Bada, isunek ez gaituztela geldituko adierazi nahi dugu, eta gatazka honen hastapenetik dioguna berresten dugu: SNCFk euskararen erabilpena bere zerbitzuetan bermatu arte borroka hau segitzen ahaleginduko gara. Euskal Herriko SNCF bezalako eremu publiko batean euskarak presentziarik ez izatea ez dugu onartu behar. Ez dugu onartu behar euskararen aldeko hizkuntz politika eraginkorrik ez izatea publikoari zuzendutako zerbitzuetan eta irakaskuntzan. Hainbat hobe euskararen aldeko hitz eta egitasmo ederrak gero eta gehiago entzuten baditugu hautetsiengandik, baina kasu, hitz eta egitasmo ederrak haizeak erraz eraman ditzake. Horregatik, nagusiki ekintzetan oinarritu behar da egiazko nahikaririk ba ote den jakiteko. Anartean, euskaltzaleok borrokan tinko segitu behar dugu. Ez frantsesaren edo gaztelaniaren aurka, baizik eta euskararen alde, euskararen etorkizuna bermatua izateko beharrezkoak diren baldintza guziak bete arte. Iduriz laster sortzekoa da GIP egitura, euskararen erabilpenaren garapenerako hizkuntz politika eraginkorra abian ezarri behar duen erakunde publikoa. Mugimendu euskaltzalearen aspaldiko eskaera da. Agian, botere publikoek gaur arte euskararekiko erakutsi duten axolagabekeria utziko dute eta serioski euskararen aldeko lanari ekinen diote. Gu, dena den, ez gara beha egongo, euskara ezin baita beha egon. Euskara ukatua den leku guzietan gatazkak pizten ahalegindu behar dugu euskaltzaleok. Euskararen aldeko hizkuntz politika eraginkorra abian ezartzeko nahikaria zintzoa baldin bada botere publikoengandik, gatazka horiek konpondu beharko dituzte; bestenez, berriz ere ondorioztatu beharko dugu itxurakerian dabiltzala. Irailaren 10etik borroka hau aurrera segitu ahal izateko antolatzen ari garen elkartasun ekitaldien baitan, egunero 2 eta 3 milioi arteko entzule kopurua duen Le fou du roi France Inter frantses irratiko emankizuneko kronika egilea den Vincent Rocaren ikuskizuna ikusteko parada ukan dugu Biarritzen. Ekitaldi hori Demoen borroka sostengatzeko aukera izan da, baina baita ere frantses hizkuntzarekiko dugun interesa adierazteko parada. Frantses hizkuntzarekiko eta munduko gainerateko hizkuntza guziekiko. Gure borroka aniztasun kulturalaren aldekoa da. Baina tamalez ozen entzunarazi behar dugu gaur egun oraindik ere Victor Hugoren hizkuntza darabiltela euskararen desagerrarazteko. Segur aski Victor Hugok gogor salatuko lukeena. Hura euskararen aberastasunaz ohartu baitzen Euskal Herrira etortzerakoan. Guk aberastasun hori babestu nahi dugu. Euskara maite dugu eta ondoko belaunaldiei eskaini nahi diegu. Aberastasun horren adierazlea dugu bertsolaritza. Ostiral honetarako, aspaldian burutu nahi genuen bertso saioa antolatu dugu Donibane Lohizuneko sardina erretegian. Hemen ere Demoen borrokaren alde sostengua biltzeaz gain, gure hizkuntzarekin jostatzeko, amesteko, zirikatzeko, pentsatzeko, irri egiteko, eraikitzeko eta kritikatzeko parada eskainiko digute Ainhoa Agirreazaldegi, Aitor Mendiluze, Amets Arzallus, Andoni Egaña, Angel Mari Peñagarikano, Jexux Mari Irazu, Sustrai Colina eta Xebastian Lizaso bertsolarien bertsoek. Gaualdia Asisko Urmeneta eta Kike Amonarizen Euskara lardaskatzeko erak blablaldiarekin hasiko dugu, arratsaldeko zazpietan. Gaualdi horretara bertsozaleak gomitatu nahi ditugu, baina, baita ere, eta bereziki, gaur arte bertsolaritzara hurbildu ez diren euskaldunak. Eta euskaldunak ez diren euskal herritarrak ikasturte berri honetan AEKn izena ematera gomitatzen ditugu, ikastaldi sakon batzuen ondotik bertsolaritzaz goza dezaten haiek ere. Bestalde, ekonomikoki Demoen borroka hau lagundu nahi dutenek baina bertso emanaldira etortzen ahal ez direnek badituzte horretarako bideak ere. Euskara desagerrarazi nahi dutenek argi jakin dezatela, bagatoz berriro geltokietan euskararen erabilpena bermatzera. 

